QUID SIT DE MUHAMEDE REVERA SENTIENDUM.

Mirabitur genus humanum, quòd tanta (ut dicet) simus inconstantia, ut quod dissipare sategimus, nunc denuò unire et in amplexus reducere conemur, dando aliquid perfectionis Alcoranus et ejus authori. Sed licet libros de Orbis terræ concordia antè scripsimus, quàm revera inhabitantem spiritum Christi in nobis fide viva cognosceremus : tamen ex ordine naturali hoc factum esse in superioribus inferioribusque cognoscet, quisquis recte judicare sataget. In toto naturæ inferioris cursu videtur nil quicquam posse de semine quocunque nasci, nisi prius omnino dissipetur per putrefactionem, aut artem, quàm ad unionem generabilem reducatur. In Deo quidem inter creandum fit contrarium, quia de nihilo omnia per misericordiæ suæ generavit amplexus, donec ea ipsa justiciæ ejusdem legibus sese latissimè diffundere satagerent, quod non possunt nisi everso ordine facere. Porro angeli et homines priusquam cum Christo uniantur, opus est per annihilationem ut omnino sese dissipent, indignique essentia sua se judicent. Sequor itaque naturæ ordinem, uniendo quæ dissipavi, ut fructum ex se generent. Quod abstuli nomen Profetæ Muhamedi, id vero feci occinendo magis nostrorum vocibus, quàm ullo judicio. Sed revera diligenter considerantibus, videbitur esse instar Saulis, qui per intervalla profeta fuit, ut fermè omnes fuere : quod vel in uno Nathano, vel in profeta Samariæ videas. Si autem omnino spiritum cognitionis rerum omnium tribueres profetis et continuò, nec ipse David summus profetarum secundum Mosen consuluisset de futuris eventibus Dominum, aut de rebus ullis postquam regiam acceperat unctionem dubitasset, innumerasque suas calamitates effugisset, non nisi Saule mortuo apparendo. Non semper itaque nec de omnibus unquam adfuit profetia uni et eidem. […]
